
Тақриз 
ба диссертатсияи Сафаралиева Манижа Рӯзиевна дар мавзуи «Забон ва 

услуби мақолаҳои публитсистии Садриддин Айнӣ (дар заминаи мақолаҳои 
солҳои 20-уми садаи XX)» барои дарёфти дараҷаи илмии номзади илми 
филология аз рӯйи ихтисоси 10.02.01 - Забони тоҷикӣ

Баррасии паҳлуҳои гуногуни ҳаёт ва эҷодиёти адибони давраҳои 
гуногуни адабиётамон яке аз масъалаҳои муҳимми илмӣ ба шумор 
меравад. Дар давраи нави тараққиёти суханшиносии тоҷик эҷодиёти 
устод С. Айнӣ басо рангоранг ва пурмуҳтаво буда, ба таври амиқу 
ҳамаҷониба мавриди баррасии забоншиносон нашудааст. Махсусан, 
мақолаҳои илмию оммавии осори устод барои навқаламон намунаи 
бузургест ҷиҳати пайравй ба онҳо. Инак, метавон гуфт, ки таҳқиқи 
диссертатсионии Сафаралиева Манижа Рӯзиевна ба таҳлили яке аз 
мавзуъҳои муҳимми забони адабии тоҷик - забон ва услуби мақолаҳои 
публитсистии С. Айнй (дар заминаи мақолаҳои солҳои 20-уми садаи XX) 
бахшида шуда, дар ҳалли яке аз масъалаҳои мубрами забоншиносй 
саҳмгузор мебошад.

Муҳиммияти мавзуи диссертатсияи номзадии Сафаралиева Манижа 
Рӯзиевна дар мавзуи «Забон ва услуби мақолаҳои публитсистии 
Садриддин Айнӣ (дар заминаи мақолаҳои солҳои 20-уми садаи XX)» аз он 
иборат аст, ки бе таҳқиқи ҳаматарафаи сарвати луғавию грамматикии 
эҷодиёти адибони тавонои давр ва бе натиҷагирӣ аз имконоти услубии 
забони эшон муайян намудани раванди таҳаввули забони меъёрии 
тоҷикӣ дар ин ё он давраи таърихии рушди ҷомеа имконнопазир аст, 
бинобар ин таҳқиқи мавзуъ саривақтӣ ва айни муддаост.

Рисолаи мавриди тақриз таҳқиқоти мукаммалу анҷомёфтаи илмӣ ба 
ҳисоб меравад, ки дорои арзиши назариявию амалист.

Аҳаммияти назарии таҳқиқ дар он зоҳир мегардад, ки зимни 
омӯзишу баррасии забон ва услуби мақолаҳои устод Айнй паҳлуҳои 
муҳимми як давраи ташаккули забони тоҷикиро дар замони зиндагии 
нависанда муайян кардан имконпазир аст. Дар диссертатсия бори нахуст 
ҷанбаи луғавӣ, фразеологӣ, наҳвии мақолаҳои нависанда аз нуқтаи 
назари услубӣ мавриди таҳқиқи монографӣ қарор гирифтааст. Баррасии 
ин мавзуъ аз он ҷиҳат ҷолиб аст, ки дар солҳои бистуми садаи XX 
зиёиёни ҳамондавра дар атрофи масъалаҳои забон ҳам баҳсу 
мунозираҳои илмӣ кардаанд. Ин масъала боиси он гардидааст, ки забони 
нахустин мақолаҳои публитсистии С. Айнӣ, роҳҳои тадриҷан такмил

ва таъсири баҳсҳои охири солҳои бистум дар атрофи забони тоҷикӣ 
бамиёномада аз ҷониби диссертант мавзуи баҳс қарор гирад.

Аҳаммияти амалии таҳқиқи мазкур дар он зоҳир мегардад, дар 
рисола ба масъалаҳои хусусиятҳои луғавию услубӣ, аз ҷумла, доир ба 
хусусиятҳои луғавию услубии жанри мақола ҳамчун жанри публитсистй, 
хусусиятҳои маъноии унсурҳои луғавй, калимаҳои аслй, мавқеи 
калимаҳои арабӣ, истилоҳоти сиёсй-иҷтимой, калимаҳои куҳнашуда ва 
таърихй, сермаъноии калимаҳо, синонимҳо, антонимҳо, гурез аз такрор 
ва забонзада шудани калима дар мақолаҳои публитсистии нависанда, 
мавқеи воҳидҳои фразеологй ва ифодаҳои маҷозӣ, баъзе хусусиятҳои 
синтаксисии забони мақолаҳо, хусусиятҳои услубии ибораҳо, ҷумлаҳои 
сода, ҷудокунии таркиби ҷумлаҳои мураккаб, баъзе қайдҳо доир ба 
сабақҳои устод Айнӣ аз забономузӣ ва ҳусни баён, воситаҳои муассири 
наҳвй, ҷумлаҳои саволии риторикӣ, такрори унсурҳои луғавӣ ва 
грамматикй дар мақолаҳои публитсистии С. Айнӣ таваҷҷуҳ зоҳир карда 
шудааст.

Навгонии илмии диссертатсия дар интихоби мавзуи диссертатсия 
зоҳир мешавад, чунки рисолаи мазкур нахустин кори илмиест, ки дар 
асоси маводи мақолаҳои публитсистии солҳои бистуми Садриддин Айнй 
навишта шудааст. Дар рисола ҷиҳатҳои лексикӣ ва синтаксисии мақолаҳо 
дар як давраи муайяни эҷодиёти нависанда нишон дода шудааст.

Диссертант дар ҷараёни таҳқиқи мавзуъ маводи фаровони илмиву 
амалӣ ҷамъ оварда, онро таснифу гурӯҳбандй намуда, заминаи таҳлили 
амиқу ҳаматарафаи ин мавод мақсад ва вазифаҳои дар наздаш 
гузошташударо ба пуррагй иҷро кардааст. Аз ҷумла, иқтибосоти арабии 
ифодакунандаи мафҳумҳои мактабу маориф, сиёсат ва иҷтимоиётро 
таҳлилу гурӯҳбандй ва шарҳу тафсир намуда, басомади онҳоро дар 
мақолаҳо ва муқоиса бо солҳои бистуму сиюм дар се давра мавриди 
таҳқиқаш нишон додааст. Инчунин, дар қисми синтаксис низ мақолаҳои 
нависанда дар се давра муқоиса ва таҳлил карда шудаанд, ки истифодаи 
ҷумлаҳои содаю мураккаб дар онҳо нишон дода шудаанд. Дар натиҷаи 
таҳқиқ муайян карда шудааст, ки устод Айнӣ дар солҳои аввал аз 
ҷумлаҳои мураккаб зиёд истифода карда, оҳиста-оҳиста дар солҳои 
минбаъда майл ба содабаёнӣ намудааст, яъне ҷумлаҳои сода бештар ба 
чашм расидаанд.

Диссертатсия аз муқаддима, се боб, хулоса ва феҳристи адабиёт 
иборат мебошад. Дар муқаддима муҳиммии мавзуи таҳқиқ, дараҷаи 
омӯзиш, навгонй дар таҳқиқи илмй бо шарҳу тавзеҳоти амиқ асоснок, 
мақсаду вазифа ва методҳои таҳқиқ муайян гардидааст, аҳаммияти 

назарию амалии таҳқиқ ва нуктаҳои асосии ба ҳимоя пешниҳодшаванда 
мушаххас карда шудааст, саҳми фардии муаллиф баён ва дар бораи 
сохтори рисола маълумот пешниҳод гардидааст.

Боби аввали диссертатсия «Хусусиятҳои луғавию услубии забони 
мақолаҳои публитсистии С.Айнӣ» унвон дошта, панҷ фаслро дар бар 
мегирад. Дар он роҷеъ ба тарзи дуруст истифода бурдани калимаҳо, 
истифодаи калимаҳои аслӣ, мавқеи калимаҳои арабӣ, сермаъноии 
калимаҳо, воҳидҳои фразеологӣ ва ифодаҳои маҷозӣ мисолҳои фаровон 
оварда мавриди таҳқиқ қарор гирифтаанд.

Боби дуюми рисола «Хусусиятҳои маъноии унсурҳои луғавӣ дар 
мақолаҳои солҳои бистуми С. Айнӣ” номгузорӣ шудааст фарогири шаш 
фасл мебошад. Дар ин боб калимаҳои сермаъно, синонимҳо, антонимҳо, 
гурез аз такрори калима ва забонзада шудани калима дар мақолаҳои 
публитсистии С. Айнӣ, мавқеи воҳидҳои фразеологӣ ва ифодаҳои маҷозӣ 
ном гузошта шудаанд.

Мавқеи муродифоти луғавӣ, гурез аз такрори калима дар мақолаҳои 
устод Айнй, нақши чунин муродифот дар рангину фасеҳ ва дурусту саҳеҳ 
ифода гардидани матлаби адиб, дурустии мавқеи истеъмоли муродифот, 
таъмини гурез аз такрори ноҷо, фасоҳату назокати калом, таъкиди фикр, 
оҳанги сухан ба воситаи калимаҳои ҳаммаънои тоҷикӣ ва ба ин восита 
дурусту ҷолиб ифода намудани матлаб аз масъалаҳое мебошанд, ки дар 
ин фаслҳо мавриди баррасӣ қарор дода шудаанд.

Дар ин фаслҳо оид ба хусусиятҳои луғавии мақолаҳои устод Айнй 
маводи ҷолибе ҷамъоварй ва мавриди таҳқиқ қарор гирифтааст.

Боби сеюми рисола «Баъзе хусусиятҳои синтаксисии забони 
мақолаҳои публитсистии С.Айнй» номида шуда, аз ҳафт фасл борат аст.

Дар ин фаслҳо маводи фаровон ва ҷолибе мавриди таҳқиқ қарор 
гирифтаанд. Такрори калимаю ибораҳо чун воситаи таъсирбахши ифода 
кардани фикр дар забони мақолаҳо хеле хуб таҳлилу баррасӣ 
гардидаанд. Аз таҳлилҳо маълум мегардад, ки муаллиф ба умқи масъала 
дуруст сарфаҳм рафтааст.

Хулосаҳои таҳқиқи илмии Сафаралиева Манижа Рӯзиевна 
ифодакунандаи мазмуну муҳтавои диссертатсия буда, бо маводи зиёди 
назариявию амалӣ ва далелу аснод асоснок карда шудаанд.

Автореферат ва маводи доир ба мавзуи диссертатсия 
интишорнамудаи муаллиф - 15 мақолаи илмӣ, аз ҷумла, 8 мақола дар 
нашрияҳои илмии тақризшавандаи КОА-и назди Президенти Ҷумҳурии 
Тоҷикистон ба талабот мувофиқ буда, мазмуну муҳтавои диссертатсияро 
инъикос менамоянд.

Бо ҳамин диссертатсияи Сафаралиева Манижа Рӯзиевна дар мавзуи 
«Забон ва услуби мақолаҳои публитсистии С. Айнӣ (дар солҳои 20-уми 
садаи XX)» кори пурра баанҷомрасидаи илмӣ буда, арзиши баланди 
илмию назариявӣ дорад ва ба талаботи муқаррарнамудаи КОА-и назди 
Президенти Ҷумҳурии Тоҷикистон ҷавобгӯ мебошад ва муҳаққиқи он 
сазовори дарёфти дараҷаи илмии номзади илми филология аз рӯйи 
ихтисоси 10.02.01 - Забони тоҷикӣ мебошад.

Роҳбари илмӣ:
доктори илми филология,
профессори кафедраи услубшиносй
ва таҳрири адабии ДМТ Мирзоева М. Ҷ.

“Имзои профессор 
Сардори раёсати к 
ва корҳои махсуси

05.06.2023

тасдиқ мекунам”:

Тавқиев Э. Ш.

